
E uskarari eta kirolari bul-
tzadatxo bat emanez
giro bikainean burutu

zen atzo goizean Eneko Cas-
tro atletaren omenezko XIV.
Euskal Krosa Atsobakar ingu-
ruan. Landaberri ikastolak
urtero antolatzen duen euskal
krosean 330 bat neska muti-
lek hartu zuen parte eta domi-
na bana eraman zuten etxera.
Jendetza bildu zen Atsobaka-
rren txikienen ahalegina txa-
lotzeko eta lasterkarien
irudiak jasotzeko; horretan
batez ere gurasoak nabarmen-
du ziren. 

Urtero helburu eta izaera
berbera du Krosak eta amaie-
ran ez zen onenentzat saririk
izan, sariak opari bihurtzen
dira eta urtero euskal krosean. 

Haurren artean lehiakorta-
suna baino, parte hartzea eta
gozatzea bultzatu nahi dituzte
antolatzaileek eta amaieran
parte hartzaile guztien artean
kirolarekin eta euskararekin

lotutako opariak banatu ziren
zozketa bidez. 

Opari banaketan Eneko
Castro zenaren ama izan zen
Landaberri ikastolako antola-
tzaileekin batera. Aurten 14.
aldiz Lasarteko atletaren oroi-

menez antolatu du krosa ikas-
tolako Guraso Elkarteak.  

Bataz beste 700 metro ingu-
ruko ibilbidea osatu zuten
neska mutilek, adin bakoitzari
zegokion erritmoan. Guztira
adin ezberdinetako dozena bat

lasterketa egin ziren erritmo
lasaian, helburua haurrek kiro-
la eginez gozatzea baita. 

Eta gero guraso eta seme-
alabek denek elkarrekin eman
zioten zirkuituari azken itzulia,
tropel ikusgarria osatuz. •

Nora ikuskizuna eskaini
zuten Mikel Urdanga-
rin abeslariak, bere

musika taldeak eta Traspasos
taldeko dantzariek ostiralean
arratsaldeko 20:00etan Kultur
Etxean. Dantza, poesia eta
kantua uztartu zituzten beraz
oholtza gainean ikuskizun
berezi honetan. Zuzeneko
musika jotzen, Urdangarine-
kin batera, Nika Bitchiashvili
biolinjolea eta Koldo Uriarte
pianojolea izan ziren. Dantza
garaikidea eta zuzeneko
musikaren nahasketa ederra
dela erakutsi zuten ostiraleko
ikuskizunean. •

Mikel Urdangarin 
abeslariaren

doinuekin dantzan 

ALBISTEA/2

Okendoko lanak
sanpedrotarako
bukatuko direla
dio alkateak 
ALBISTEA/3

Berrikuntzez
betea dator
Amaraun jaialdia
apirilaren 9an
ALBISTEA/6

Gure Ametsa
aisialdi taldearen
20. urteurrena
ospatzeko jaialdia

Bukaeran korrikalari eta gurasoek batera Atsobakarreko ibilbideari azken itzulia eman zioten.

Euskal Krosa Atsobakarren

Mikel Urdangarinen kantuekin dantza egin zuten Traspasos taldeko dantzariek.

Urtero bezala herriko haurrek lasterkaldiak egin zituzten igande goizean

Sagardoaren
kofradiako kide
izendatu dute
Antton Garin

Hernaniko Tolare elkarteak
Sagardoaren Kofradiako
kide izendatu du Antton
Garin Zabaleta auzoan bizi
den hernaniarra urtetan
bertsoaren eta bertsolaritza-
ren alde egin duen lanaren-
gatik. Anttonen aitona
Olegario Garin Txirrita eta
Pello Errotarekin aritu zen
bertsotan.  /5. ORRIALDEA

NEREA EIZAGIRRE

Lasarte-Oriako erdigunea
hankaz gora dago. Loidi
Barren, Goiegi Ibarra eta

Zabaleta Berriko etxebizitzak
eraikitzen ari dira. Konferentzia
Hidrografikoak ere lanak mar-
txan ditu herrian. Lasarte-Oria-
ko alkatearekin, Jesus
Zaballosekin bildu gara, hauen
guztien nondik norakoak eta
dauden proiektuak ezagutzeko.

Okendo eremua
Lasarte-Oriako alkateak onartu
du Okendo eremuko lanak
atzeratuak doazela, baina
Askatasunaren parkea eta
Okendo plaza uda baino
lehen amaitua egotea espero
dutela. “Okendo aurreratua
dago, zorua jartzea falta da eta
San Pedro jaietarako erabili
ahalko da” aipatu digu.

Honetaz gain, eremua nola
geratuko den ere azaldu du.
Alkatearen arabera, Jalgi eta
Kale Nagusiaren arteko bide
guztia oinezkoentzat izango
da, zuhaitzak jarriko dira ber-
tan baina ez obren amaierara
arte. Izan ere, beharrezkoa
denean, Kale Nagusitik sartu
ahal izango dira auto edo
kamioiak. 

Okendo plaza librea izan-
go da. “Kioskoa jartzea pentsa-
tu genuen, baina ez dugu jarri
Andatzako esperientzia dugu-
lako” adierazi digu Zaballo-
sek. Honetaz gain,
aparkalekurako oinezkoen
sarrera bat izango du eta
zuhaitzen eremuaren ondoan
argiteria egongo da, “fokoak
dituzten diseinuzko tuboak”.

Askatasunaren parkea
nolakoa izango den ere azaldu
digu, “parkean ibilbide desber-

dinak egongo dira ibai ondora,
Hipodromo etorbidera edo
Dorre parkera. Haurrentzako
bi parke jarriko dira, egoteko
guneak eta eremu berdeak,
hauek mojen baratzak birsor-
tzen dituztenak. Argiak, baku-
lo txikiak izango dira, LED
argidunak”. 

Era berean, udal berria ere
ia bukatua dagoela aitortu du,
“azken ukituak falta dira”.
Baina gero bigarren fasea egin
behar dutela jakin arazi digu,
“lekuz aldatuko ginateke eta
orduan udal zaharrean hasiko
lirateke lanak”. 

Gauzak honela, Udal
berriaren sarrera Mercero pla-
zatik izango dela eta parkean
bertan aparkalekuetara jaiste-
ko sarrera egongo dela adiera-
zi du alkateak. 

Honetaz gain, eremuko
urbanizazioan bidegorriak
jarraipena izango duela eta
ibai ondoko adarrarekin, bat
egingo duela jakin arazi du. 

Hipodromo etorbide alde-
ko etxebizitzak egitea faltako
litzeke bertan, “baina hori eki-
men pribatua da eta haiek era-
baki behar dute” aipatu du. 

Gaztelekua eta lokalak
Sasoeta auzoan ere hainbat
lan daude egiteko. Batetik,
Gaztelekuaren proiektua dago.
Alkateak hau apirila edo maia-
tzerako amaitua egongo dela
onartu du. Baina azpiegiturak
falta direla eta, urtearen
“bukaerarako egongo da mar-
txan”. 

Bestalde, Jaizkibel plazaren
eraberritzeko asmoa daukate.
Lanaren eskaintza egin du
Udalak dagoeneko eta “enpre-
sa batek bi hilabete eta erdian
egin dezakeela esan digu”.

Baina bermea behar du udalak
eta horregatik lanen azalpena
eskatuko dio. Hala eta guztiz
ere, enpresa horrekin edo
beste batekin, alkateak apiri-
lean obra hasi behar dela adie-
razi du.

Azkenik, auzo honetako
eraikinen arteko lokalen erais-
pena du Udalak esku artean. 

Alkateak azaldu duenez,
lokal batzuetako jabeekin
oraindik ez dira ados jarri. 

Gainera, arazo batekin aur-
kitu dira, “guk uste genuen
guztiak era berean bota ahal
genituela, baina ez da horrela
izango. Lokalen egoera des-
berdina da, batzuk solairua
egoera hobean dute, besteek
aparkalekuak dituzte
azpian...”

Horregatik, terraza bakoi-
tzeko proiektu bat egin behar-
ko du Udalak eta oraindik,

luzerako jo dezake, lan horiek
guztiak eskaintza bakarrean
atera nahi baititu.

Etxebizitzak
Gainera, herrian eraikitzen ari
diren etxebizitza kopurua ere
handia da.

Loidi-Barren eremuan mer-
katal gunea, aparkalekuak eta
babes ofizialeko 100  etxebizi-
tza doaz. 

Alkateak onartu duenez,
“obra aurreratua doa eta daki-
danez, merkatal gunean egon-
go den enpresa urrirako egon
nahi du martxan”. 

Kotxeras aldean ere, 480
bat etxebizitza egiteko proiek-
tua dago, baina “epe luzerako
dira, bost urte igaroko dira
lanak hasteko”. Izan ere,
enpresei lurrak erosten eta tru-
katzen ari da Udala. 

Hauetaz gain, Goiegi Iba-
rreko etxebizitzak daude.
“Hauek zozketatu ditugu eta
aurten maiatza edo ekaina
aldera giltzak ematea espero
dugu” azaldu du eta eremu
honen etxebizitza libreak gera-
tuko liratekeela aipatu du. 

Honekin batera, Zabaleta
Berriko etxebizitzak ere garai
horretan ematea espero dela
onartu du eta “Goiegi Ibarra
eta Zabaleta Berri eremuak lau
edo bost urteetan amaituak
egon behar dira” aurreratu
digu.

Hondakin urak
Udaleko obrez gain, Konfede-
razio hidrografikoak herrian
egin dituenak daude. 

“Egun urak ibaira isurtzen
ditugu, baina lan horiei esker,
Usurbil eta Lasarte-Oriako urak
Loiolako hondakin uren arazte-
gira eramango dira” azaldu du.

Egun Erribera kaleko lanak
daude martxan, bertan ekaitz
uren depositoa egiten ari dira.
“Hauek amaitzear daude.
Baina Erribera kaleko ibai hon-
doa asfaltatu behar dute lehe-
nik” adierazi du eta lan
hauetan herriaren eta Usurbi-
len arteko lotura falta dela ere
aipatu du.

Bidegi eta Foru Aldundia
Bestalde, Bidegik Bigarren
ingurubidea dela eta, herriko
puntu batzuetan lanak egin
behar zituen. 

Alkateak jakin arazi digu-
nez, Goiegi urbanizazioan
egin beharreko lan batzuk egin
ditu, “argiteria eta bidegorria
egin dute, baina hau margo-
tzea falta da”. Gainera, enpre-
sak Sasoeta eremuko ur
hartuneak eta zuhaitzak jartze-
ko dituela eta Goiegi eremuan
sortzen diren putzuei ere irten-
bidea bilatu behar diela ere
jakin arazi du.

Foru aldundiak jarri beha-
rrekoak dira pantailak, Kotxe-
ras aldean, Oria etorbide eta
Antsisu bailara aldean, ”hauek
aurten jarri behar dira, baina
ez dakigu askorik”.

Michelingo Industrialdea
Azkenik, Michelingo indus-
trialdea berriaren berri eman
digu alkateak. Honetan,
Michelin enpresak pabilioiak
bota ditu. Orain “lur azterketak
egiten ari dira, kontaminazioa
dagoen edo ez jakiteko” azal-
du du.

“Michelin fundazioak lur
horiek SPRIren esku utzi behar
ditu eta gero Buruntzaldeako
Industrialdearekin batera berta-
ko obrak martxan jarriko lirate-
ke” atxiki du. •

Lasarte-Oriako obra amaigabeak

erreportajea

Okendo eremuko lanak, plaza, udala eta askatasun parkea uda baino lehen amaituak egongo direla aurreratu du alkateak.

Uda baino lehen amaituko dira Okendo plaza eta Askatasunaren parkeko obrak

Loidi-Barreneko eremuko lanak aurreratuak doaz eta, alkateak aurreratu duenez, merkatal guneko enpresak urrian martxan egon nahi du.



Ezti, Lur eta Marko Ama-
raun klubeko lagunek
aurten ere festa parega-

bea antolatu dute apirilaren
9rako. Michelingo Kirol gune-
ko pilotalekuan.

Hamaika abentura biziko
dituzte haurrek Amaraun
Jaialdian. Goizeko 11:00etatik
aurrera, puzgarriak, tailerrak,
ludoteka txokoa, 4 urtetik
gorako haur bazkideen baz-
karia eta, arratsaldean, antzer-
kia eta dantza izango dute,
Ane Monna, Oskola eta
Karramarroiren eskutik.

Berrikuntzak
Baina honetaz gain, aurten
berrikuntza ugari aurkeztuko
ditu Amaraun jaialdiak.

Antolatzaileek jakin arazi
digutenez, lehengo aldia da
jaialdiak tematika bat izango
duela, Itsas herria. 

Honela, haurrak itsasoko
edozein animali edo marrazki
bizidunetako pertsonaiaz
mozorrotuak joan daitezke
festara. 

Gainera, antzerkia eta
dantza baino lehen, mozorro
desfile berezi batean parte
hartu ahalko dute nahi duten
haurrek eta antolatzaileek
jakin arazi digutenez, mozo-
rro onenek edo berezienek
sariak izango dituzte.

Era berean, gurasoen txo-
koa egongo da eta honetan,
nahi duten gurasoek parte
hartu ahalko dute. 

Goizean, ipuinen maratoi
txikia egingo da eta gurasoek
ipuinak kontatuko dizkiete
haurrei. Arratsaldean, aldiz,
txokomerienda txokoa izango
da bertan eta haur eta guraso-
ek merienda berezia prestatu-
ko dute. 

Jostailu trukaketa
Honetaz gain, jostailuen tru-
kaketa azoka ere egongo da
jaialdian. 

Jostailuak apirilak 4, 5 eta
6an jasoko dira honako lekue-
tan, Ttakuneko bulegoan, goi-
zez, 9:00etatik 13:30era eta
Ludotekan, arratsaldez,
17:00etatik 20:00etara.

Erabiltzen ez diren, baina
egoera onean dauden jostai-
luak eman ditzakete interesa-
tuek. Beti ere, sexu bereizketa
edo indarkeriaren aldeko
jarrerak erakusten ez dituzte-
nak badira.

Funtzionamenduari dago-
kionez, jostailuak ematen
dituen haurrak bono bat esku-
ratuko du, anai-arreben
kasuan salbu, bakoitzari bana
emango zaio eta. Euskarazko
produktuen trukea egiten
duen haurrari txartel berezia
emango zaio.

Bale bakoitza beste jostailu
bategatik aldatu ahal izango
dute haurrek. Horretarako,

azokan jostailuak atal ezberdi-
netan banatuko dira: adina, jos-
tailu mota ... eta erakusketa bat
egingo da, 11:00ak eta 12:00ak
artean guztiek jostailuak aldez
aurretik patxadaz ikus ditzaten. 

Truke azoka hau 17:30ak
arte egongo da martxan.

Udako planak
Bestalde, antolatzaileek jakin
arazi digutenez, gurasoek
Udaleku itxi eta irekien infor-
mazioa eskuratu dezakete
jaialdian. Eta antolatzaileek
aipatu digutenez, “Udako txo-
koetan eta kanpaldietan izena
emateko epea irekiko dugu
Amaraun jaialdian”.

Jaialdirako izena emateak
Haurrak bazkarian edo hel-
duak ipuinen maratoian edo
txokomerienda txokoan parte
hartzeko izena eman behar
dute. 

Horretarako, Ludoteka edo
Ttakun elkarteko bulegora
hurbildu edo telefonoz, 943
371 448 zenbakira deitu
behar dute. Era berean, jaial-
diari buruz edozein zalantza
ere eskainiko da. 

Amaraun jaialdiko ekin-
tzetan inskribatzeko azken
eguna apirilaren 7a izango
da. Mozorroen desfilean parte
hartzeko, aldiz, egunean ber-
tan izena eman ahalko da. •

albisteak

MUSIKA

Kontzertua
Lasarte-Usurbil
Institutuan
Donostiako Francisco Escude-
ro Kontserbatorioko gitarra
eta baxu elektriko ikasleek
kontzertua eskainiko dute
martxoaren 29an, asteartean,
arratsaldeko 17:00etan, Lasar-
te-Usurbil Institutuan.

Jazz, Blues, rock... estiloko
hainbat doinu ezagun eskaini-
ko dituzte, hala nola, Herbie
Hancock, AC/DC, Horace Sil-
ver edo Pat Metheny-renak.

Jon del Campo, Erik Deza,
Mikel Lazkano, Aitor Moreno
eta Eugenio Rubio ikasleek
abesti batzuetan haien irakas-
le den Jorge Gonzalezen eta
baterian, Gorka Leonen
laguntza izango dute.

Kontzertu didaktikoa izan-
go da eta beraz, hurbiltzen
diren herritarrei gitarra eta
baxu elektrikoaren nondik-
norakoak azalduko dizkiete
Kontserbatorioko ikasleek. •

Berrikuntzez betetako Amaraun jaialdia 

Aurtengo VII. Zinema
soz i a l a  z i k l oa r i
amaiera eman zion

Danok  K ide  e l ka r t e ak ,
l ehengo  a s t e l ehenean ,
martxoaren 21ean. Baina
elkartea ez da geratzen eta
aste honetan, ostiralean badu
beste ekintza bat prestatua,
Musika Topaketen saio berria. 

Gai sozialak
Kooperazioa eta solidaritatea
izan ziren aurreko astelehe-
nean Zinema soziala zikloari
amaiera eman zioten gaiak.

Horretarako, Danok Kide-
ko lagunek “Retorno a Hansa-
la” filma eskaini zuten. 

Filmaren ondoren, “Medi-
cus Mundi” erakundeko kideek
arlo honetan egiten duten lana
eta haien esperientzia eskaini
zieten kultur etxeko aretora
hurbildu ziren herritarrei.

Era honetara, aurtengo
zikloan, kooperazio eta soli-
daritateaz gain, inmigrazioa

eta adimen urritasun landu
dira, film eta “Esperanza Lati-
na” elkartea edo “Gureak”
taldeko gazteen bitartez. 

Eta antolatzaileak oso gus-
tura daude aurtengo edizioa-
rekin, oso jendetsuak izan
direlako eta era berean, elkar-
teak eta Udaleko kultura sai-

laren izenean eskerrak eman
nahi diete herritarrei. 

Izan ere, ekimen hau gai
sozialekiko herritarren kon-
tzientziazioa sustatu eta lantze-
ko antolatzen du Danok Kidek.

Ahotsa nagusi
Bestalde, arestian esan beza-

la, ostiralean, apirilaren 1an,
VI. Musika Topaketen kon-
tzertua izango da arratsaldeko
19:30ean Brigitarren komen-
tuan.

Oraingo honetan, ahotsa
izango da nagusi. Izan ere,
Donostiako Francisco Escude-
ro Kontserbatorioko kantu
ikasleak, Ainhoa Merzero
sopranoaren ikasleak hain
zuzen ere, izango dira bertan.

Bakarka, duo edo hiruko-
teetan eta pianoan, Joseba
Candaudap edo Mercedes
Medinaren laguntzaz, egile
handien operetako eta zar-
zueletako zatiak edo abesti
herrikoiak eskainiko dituzte
Kontserbatorioko hamabi
ikasleek.

Honela, Mozarten “Las
bodas de Figaro” operako hain-
bat pasarte edo Rossini, Garbi-
zu, Vivaldi edo Beethovenen
obrak entzun ahalko dituzte
Ama Brigitarren kaperara hur-
biltzen diren herritarrek. •

Puzgarriak, jostailuak, jolasak, mozorro desfilea,Amaraun Klubeko lagunak... primeran pasatzeko milaka gauza izango dira Michelingo frontoian antolatuko den Amaraun jaialdian.

Danok Kide elkartea ekintzatik ekintzara

“Medicus Mundi” erakundeko kideak egon ziren Zinema Soziala zikloko azken saioan.

Apirilaren 9an Michelingo kirol guneko pilotalekuan antolatu da jaialdi handia



albistea

Herritar asko hurbildu
ziren larunbatean
goiz eta arratsaldez

Ostarte Gazte taldeak antola-
tu zuen elkartasun jaialdira.

Adsis Fundazioak Ekuado-
rreko Esmeraldas lurraldean
duen Ateak Irekiz proiektura-
ko dirua biltzeko helburuare-
kin Brigitarren plazan
merkatu txiki bat jarri zuten,
postu batean itsasoz bestalde-
ko hainbat produktu bidezko
salneurrian erosteko aukera
eskainiaz eta beste batean
bigarren eskuko jostailuak
eskuratzeko. 

Gainera, beste postu
batean pintxo, bizkotxo eta
edariak saldu zituzten eta
saski bat ere zozketatu zuten. 

Honekin batera, haurren-
tzako eskulan tailerretan oso
ondo pasa zuten haur eta gaz-
tetxoek. Aurpegia margotzeko,
txapak eta eskumuturrekoak
egiteko aukera izan zuten. 

Arratsaldean, berriz, Anda-
tza plazan jarraitu zuen Ostar-
te Gazte taldearen elkartasun
jaialdiak. Bertan, 19:00etatik
aurrera estilo desberdinetako
taldeek jo zuten: A Human
Disaster, Tamerlayn, A pie de
callle eta Seventh string
Donostia taldeek parte hartu
zuten kontzertuan. Hemen ere
Esmeraldas proiekturako dirua
biltzeko txosna bat jarri zuten. 

Ekimenaren helburua,
Esmeraldas herrialdean pobre-
zia egoeran dauden familiei
laguntzea da, konkretuki hez-
kuntza eta aisialdiaren alorre-
tan. Horretan ari da Adsis
fundazioa eta hauei laguntzen
Ostarteko gazteak.

Beharrean daudenei
laguntzeko interesa dutenek,
902 367 665 telefono zenba-
kia, www.fundacionadsis.org
edota info@fundacionadsis.
org helbideak dauzkate infor-
mazio gehiago jasotzeko. •

Elkartasunari bultzada Ostarteren eskutik
Ekuadorko Esmeraldas-eko proiektuan laguntzeko jaia egin zuten larunbatean

Ekuadorren Esmeraldas proiektua garatzeko laguntza
biltzeko helburuarekin Elkartasun Jaia egin zuten
Ostarteren elkarteko laguntzaile gazteek larunbatean.
Batetik goizeko 11:00etan hasi eta eguerdira arte hau-
rrentzako tailerrak, bidezko merkataritza postua eta
taberna txiki bat jarri zituzten Brigitaren plazan eta
arratsaldeko 19:00etatik gauerdira bitartean musika
izan zen Andatza plazan. A Human Disaster, Tamer-
layn, A pie de callle eta Seventh string Donostia tal-
deek parte hartu zuten kontzertuan. 

Iluntzean rock kontzertua izan zen Andatza Plazan. Goizean merkatu txikia eta haurrentzako tailerrak Brigitarren plazan.

Zortzigarren Laburbiran, bederatzi lan ikusgai- Ostegun iluntzean Topaguneak
antolatzen duen Laburbiraren VIII. edizioa eskaini zen Jalgi kafe-antzokian Ttakunen eskutik
Okendo Zinema Taldearekin elkarlanean. Guztira euskarazko bederatzi lan eskaini ziren, bederatzi
film labur, hauetatik hiru Kameratoia lehiaketako hiru talderen lanak. Laburrak ikusi ondoren,
S@rtaldea lanaren zuzendariarekin, Jon Artolarekin solasaldia izateko aukera egon zen. Artola iaz
hasi zen laburrak sortzen, bideoz grabatzen duen argazki kamara bat erabiltzen du, eta dagoeneko
bost lan egin ditu, ostegunean eskainitakoa bere bigarren lana da. Oraingoz ez du planteatu
aktoreekin lan egitea, nahiago du bestelako irudiak grabatzea. •

Okendo Zinema Taldeko Ibon Telleriak bideratu zuen Jon Artola zuzendariarekin egindako solasaldia.

Blues musika, Amerika-
ko Estatu Batuetan
batez ere beltzek sortu-

tako doinu bereziak ekarri
zituen ostiral arratsaldean
Sustrai tabernara Borja Blues
bakarlariak. Musika biziaz

gozatu zuten Sustraira hurbil-
du zirenek, gitarra eta armo-
nikaz lagunduta Blues,
Rythm&Blues eta Charleston
ukituak zituzten hainbat abes-
ti eskaini baitzituen musika-
riak zuzen zuzenean. •

Borja Blues-ek, berak bakarrik, giro polita jarri zuen Sustrain 

Borjaren Blues doinuak
Sustrain ostiral iluntzean



JON ALTUNA

Hernaniar peto petotzat
du bere burua Antton
Garinek eta Lasartera

lotara bakarrik etortzen dela
dio. Baina Zabaletako bere
etxean ez da aspertzen bara-
tzari eta abereei kontu egiten. 

Hernanin Sagardoaren kofra-
de izendatu zaituzte, sorpresa
izan al da?
Tolareak herri mailan egindako
lana eskertzen du, guk hain-
beste gauza egin ditugu Her-
nanin hainbeste urtetan gure
borondatez, baina ez genuen
pentsatzen hainbeste meritu
irabazi genuenik. Hala ere,
egia esan poza ematen du. 

Julian Ezeiza eta biok, bi ber-
tsolari, egin zaituztete kofrade...
Hark 81 urte ditu. Elkarrekin
hasi ginen bertsotan Hernanin.
16-18 urterekin lanetik atera
eta herrira igotzen ginen kanta-
tzera. Orain galdu da, baina
orduko giroa hori zen. Lagunar-
tean, koadrilan, kantatzen
genuen eta Juanjo Uria Herna-
nin alkate izan zenak tentatzen
gintuen. Bospasei lagunek talde
bat egin eta Uriaren laguntzare-
kin hasi ginen Hernaniko txa-
pelketak antolatzen,... 

Lagunartea izan da beraz zuen
eskola?
Bai, orduan ez zegoen ez ber-
tso eskolarik ez ikastolarik, ez

beste ezer. Etxean entzundako
aitonaren istorioak, soilik. 

Orduan Hernanin, Txirrita
hil zenetik ez zen bertsolaririk.
Santa Ageda egunean kanpotik
ekartzen zen bertsolaria: urte
askotan guk koplak kantatzen
genituen eta Eusebio Igartza-
balek bertsoak.  Behin, hiru
edo lau urtera, "hemendik
aurrera Hernaniko lanak zuek
egingo dituzue, ez naiz gehia-
go etorriko" esan zigun Euse-
biok afarian eta lauzpabost
hasi ginen. Gero herri mailan
hiru bat txapelketa egin ziren,
Elur Txorin, Peña Otañon eta
Zelaia sagardotegian, Usurbi-
len aurkako desafioa galdu
egin genuen Galarreta fron-
toian eta Amuritzarekin bi
hilabeteko ikastaroa egin
genuen 80 bat lagunek. 

Auzoko festatan ere kanta-
tzen genuen: lau bertsolarik,
txandaka, bi aizkolarik eta bi
harri-jasotzailek jaialdi bat osa-
tzen genuen bazkari baten
truke. Hernaniko elkartetako
sagardo txapelketetan ere
hogei bat urte daramagu kan-
tuan: saria eman aurretik kan-
tatzen dugu baina azken
hitzera arte irabazi duen sagar-
dotegiaren izena esan gabe. 

Gaur egun, non kantatzen
duzu bada?
San Inaziotan Santa Barbaran,
Santa Agedan Zabaleta auzo-
an, omenaldi eta ongietorrietan
ere bai,...

Hernaniko Bertso Eskolaren
aitzindariak izan zarete?
Ordura arte ez zen ezer, guk
martxan jarri genuen dena,
herriko apaizarekin aritzen
ginen bertsotan Udaletxe gai-
nean. Gero hasi ziren bertso
eskolak ikastoletan eta eskola-
rekin etorri ziren: Sorozabal,
Mendiluze, Maialen, Urdanga-
rin..., eta esan genuen: "atzetik
datozenak segi dezatela". 

Garai batean Udalak anto-
latuta ostiraletan trikitilari
pare batekin joaten ginen
Hernaniko edo Astigarragako
sagardotegiren batera. Maia-
lenek orduan 14 bat urte
izango zituen eta gurekin joa-
ten zen. Upeletara ere bai:
orain dela gutxi elkarrekin
bazkaldu genuen eta "upele-
tara joan eta edan egiten
nuen gainera" gogoratzen
zuen Maialenek. Ez genuen

pentsatzen garai haietan txa-
peldun izango zenik baina,...

Ikastaroa emango du laster
Andoni Egañak kultur etxean,
joateko asmorik ba al duzu?
Ez, gazteago banintz agian,
orain jada ez dut gogorik.
Jada 70 urte beteko ditut bi
urte barru eta guk jada egin
dugu egin beharrekoa. 

Zabaletan bizita, bi aldetara
jo dezakezu, baina gehiago
jotzen duzu Hernanira?
Etxetik atera eta nire oineta-
koak beti Hernanira begira
daude. Hori da egia. Enkar-
guak egitera ere Hernanira!
Andreak askotan esaten dit,
hemen ere badaude den-
dak,... Sarritan oinez joaten
naiz. Ostegunero, koadrilare-
kin sagardo batzuk hartu,
elkarte batean bazkaldu,... 

Aitona bertsolaria zenuen,...
Bai, baina ez nuen ezagutu.
Aitak kontatzen zizkian isto-
rioak, nola ibiltzen zen batera
eta bestera askotan Txirritare-
kin. Aitonak karrozeria zuen
Hernanin eta nonbait Txirritak
ez omen zuen ezer, ezta ia
dirurik ere. "Gure Etxea"
tabernan 1917ko argazki bat
topatu nuen: Txirrita, nire
aitona erdian eta Gaztelu,
Arraten, Eibarren. Pentsa,
karroan joango ziren astoare-
kin. Lasai joaten omen ziren,
igual bi edo hiru egunerako.

Buruz bertso asko al dakizkizu?
Ez naiz oso ona. Gogoan dut
aitona eta Pello Errotaren isto-
rio bat. Enteratu omen zen
Hernanin bazela karrogilea,
gure aitona, karroa behar
zuen astoarentzat, ostegun
batean etorri eta aitonari:
"Olegario, karro bat egin
behar didak, gutxi gorabehera
horrelakoa,..." eta aitonak,
"etorri hadi 15 egun barru".
Hura etortzerako aitonak
karroa preparatuta zeukan,
eta jendea zain, Pello Errota
zetorrela jakinda: "baietz Ole-
gariok bertso bat bota!". 

Etorri eta Pello Errota astoa
karroan jartzen hasi zenean,
aitonak atzetik: "Karro txiki polit
bat / astoarentzako, / Pellok enkar-
gatu dit / ondo egiteko. / Material
ederrarekin / lodi eta sendo, / bes-
tela ez diola / luzaro iraungo, /
baina pagatu gabe / ez du eraman-
go." bota omen zion. Jendea
zain zen, baina Pello Errotak
lasai lotu omen zuen astoa eta
erantzun: "Jauna Olegario / xele-
bria zera, / aspalditik banuen /
zure aditzera, / zertxo kostia dakit
/ gutxi  gorabehera / kurtixia, arda-
tza / eta errubera / hurrena etor-
tzian / konponduko gera". Astoari
"Arre" eginez alde egin omen
zuen Asteasu aldera. •    

elkarrizketa

“Oinetakoak beti ditut Hernanira begira”
❚ Sagardoaren kofradiako kide izendatu dute   ❚ Bertsolaritza bultzatzeko urtetan egindako
lana eskertu diote    ❚ Bere aitona, Olegario Garin, Txirrita eta Pello Errotaren garaikoa zen
Antton Garin hernaniarra, Zabaleta auzoan bizi da, Lasar-
te-Orian, baina oraindik gehienetan Hernanira begira da.
Erosketak egitera sarri joaten da jaioterrira; ostegunero,
feria egunean, lagunekin egotera ere bai eta urtean zehar
hainbat hitzordu ditu han, elkarteetako sagardo txapel-
ketak, bertso saioren bat edo beste,... Bertsolaritza bultza-
tzeko hainbat urtetan egindako lana eskertzeko
Sagardoaren kofradiakide izendatu du Hernaniko Tolare
elkarteak.  Martxoaren 20an jaso zuen izendapena. 

Antton Garin Bertsolaria

Elkarrizketa osoa www.txintxarri.info webgunean

Martxoaren 20an izendatu zuten Antton Garin sagardoaren kofradiako kide Hernanin.



Michelingo frontoian,
bigarren aldiz, K-1
eta kick boxing

borroka saioa egongo da, api-
rilaren 2an, larunbata,
18:00etatik aurrera. 

Ostiralean, Karlos Altuna
Kirol zerbitzuetako arduradu-
nak, Borja Mendioroz saioa-
ren antolatzaileak, Jesus
Zaballos alkateak eta Fernan-
do Escoriaza zinegotziak egin
zuten borroka jaialdiaren aur-
kezpena. 

Larunbateko ikuskizunean,
amateur mailako Euskadiko
K-1 txapelketa eta kick boxing
borrokak ikusi ahalko dira.

Txapelketan zortzi borro-
kalari lehiatuko dira: Daniel
Perez, Marcos Ruiz, Alex
Gayoso, Agostiño Fernandez,
Iñigo Ezeizabarrean, Ander
Jimenez, Giorgi Bazanov eta
Kevin del Rio herritarra.

Kanporaketan oinarrituta-
ko ligaxka izango da eta joko-
an Euskadiko txapeldunaren

gerrikoa egongo da.
Txapelketaz gain, kick

boxing borroka batzuk ere
egongo dira. Hauetan azpima-
rragarriak dira, herriko Erik Val-

verdek Aitor Vilariñoren aurka
izango duen borroka eta Euro-
pako txapeldun ohiak Mikel
Rodriguezek Kantabriako Ivan
Rojoren aurka izango duena. 

Sarrerak
Jaialdiko sarrerak egunean ber-
tan erosi ahal izango dira fron-
toian: 15 eurotako prezioa
izango dute ring ondoko aul-
kiek eta 10 eurotakoa harmaile-
takoek. 

Lortutako diruarekin Tarra-
gonan egingo den Estatuko
txapelketarako bidaia ordain-
duko zaie Gipuzkoako borro-
kalariei.

Michelingo frontoira sarrera
ibai ondotik egingo dela jakin
arazi zuten antolatzaileek eta
gomendio bat ere egin zuten
“jendea Euskotrenen etortzea
edo Hipodromoko aparkale-
kuan autoa uztea”. •

Gure Ametsa elkartea
1991. urtean sortu zen
eta urteurrena ospatze-

ko 20 ekintza burutuko dituzte
abendura bitartean, urte bakoi-
tzeko bat. Larunbat arratsal-
dean burutu zuten lehenengoa:
ospakizunaren aurkezpen poli-
ta egin zuten klubeko partai-
deek Osasun Etxearen gainean
daukaten lokalean, senide eta
udal agintarien aurrean. Jesus
Mari Zaballos alkatea eta Lour-
des Acevedo zinegotziak izan
ziren aurkezpenean.

Batetik 20. urteurrenean
egingo dituzten ekitaldien berri
eman zuten; ondoren, euren
eskuak kartel batzuetan margo-
tu eta “Gure Ametsa 20 años
de acciones” pankarta jarri
zuten balkoian. Bukatzeko
urtebetetze festa txiki bat egin
zuten. Ez zen falta izan tarta,
kandela, abesti eta edozein
urtebetetzetako girorik. 

20 urte 11 bertute 
“2011, 20 urte 11 bertute” lelo-
arekin urtean zehar 20 ekintza
egingo ditu Gure Ametsak, eki-
taldi bat urte bakoitzeko. Bi
data garrantzitsuren artean
burutuko da egitarau oparo
hau. Batetik, apirilean hasi da,
zerbitzua martxan jarri zenetik
20 urte bete direnean eta urri-

tasun duten pertsonen egunean
amaituko da, abenduaren 3an.
Egun horretan jaialdi handi bat
egingo dute, baina aurreko
astean egunero egingo da ekin-
tzaren bat. 

Denetariko ekitaldiak
daude egitarauan, besteak
beste, LipDub-aren grabazioa,
antzerkia, buruhandiak, futbo-
la, artisautza, hitzaldiak, krosa,
dardo txapelketa, ipuin konta-
laria, argazki erakusketa, erre-

zeten DVD-a, jolas egokituak,
barreterapia, pelikula, trikipo-
teoa, abesti baten grabazioa,
bazkari eta dantzaldia. 

Ekintzak elkartearen progra-
marekin lotuak izango dira,
programaren helburuak landu-
ko dituzte, alegia. Honekin
batera herriko elkarteengana
eta herritarrengana iristeko eta
hauekin harremanak sendotze-
ko ere erabiliko dira urte hone-
tako ekintzak. Gure Ametsako

ordezkariek adierazi dutenez,
ez dute ospakizunak egun bate-
ko gauza izaterik nahi, "integra-
zioa ez baita egun batekoa.
Saiatuko gara ahal dugun
zabalkunde handiena izaten".

1991tik lanean
"Gure Ametsa" Kluba 1991.
urtean sortu zen. Gizarte Etxe-
ko lokaletan bildu ziren lehe-
nengo aldiz senideak,
erabiltzaile izan zitezkeen gaz-

teak eta interesa zeukaten per-
tsonak, adimen urritasun ara-
zoa zuten gazte hauen egoerari
irtenbidea eta erantzun egokia
emateko asmoarekin.

Lehenengo hitzordu horren
ondorioz, bost begirale eta 15
gazte hasi ziren lanean apirila-
ren hasieran Gurutze Gorriko
bolondresen laguntzarekin. 

Dudarik gabe, hasierako
proiektua sendotu egin da, 20
urte beranduago helburua ber-
bera bada ere, 14 urtetik gora-
ko gazte hauen aisialdirako
beharrei erantzutea: “14 urtetik
gorako gazteak dira eta
beraien aisialdia beste gaztee-
kin batera gozatu, lagunak
egin, paseatzera joan eta batez
ere ondo pasa nahi dute”.

Gaur egun hamar begirale,
15 gazte eta helburuak lortzen
laguntzen dieten hamaika
lagunek osatzen du "Kluba".
Programan inguruaren eta
esperientziaren eraginez alda-
ketak izan badira ere helburu
berdinari eusten diote eta 20.
urteurrena ospatzeko motiba-
turik dira: “XX. urteurrenaren
ospakizunak espero dugu
balio izatea bizitakoa gogora-
tzeko, beharrezko balioa ema-
teko eta etorkizunari begira,
erreferentzia bihurtzeko” diote
Gure Ametsakoek. •

Gure Ametsa: 20 jardun 20 urte ospatzeko 

albistea

“Hi bai xelebrea!!!!” jartzen zuten niki koloretsuak jantzi eta egitaraua aurkeztu zuten senide eta udal agintarien aurrean.

Abendura bitartean 20 ekintza ezberdin egingo dituzte urtean zehar 20. urteurrena ospatzeko

Udal ordezkariak eta Borja Mendioroz antolatzailea aurkezpenean.

Euskadiko K-1 txapelketa
Lasarte-Orian



agenda

Egunero
Erakusketa
SHANDRA PEREZ LUCEROren
margolanak ikusgai. Jalgi kafe-
antzokian, egun osoan zehar.

Asteartea, 29
Kontzertua
DONOSTIAKO ESCUDERO KON-
TSERBATORIOKO GITARRA ETA

BAXUKO IKASLEEN kontzertu
didaktikoa. Lasarte-Usurbil
institutuan, 17:00etan.

Ostirala, 1
Musika
DONOSTIAKO ESCUDERO KON-
TSERBATORIOKO IKASLEEK EMANAL-
DIA eskainiko dute Danok
Kide elkarteak antolatutako
VI. Musika Topaketen
barruan. Brigitarren komen-
tua, 19:30ean.

Bertso-afaria
ANDONI EGAÑA ETA XABIER AMU-
RIZA arituko dira bertsotan

afaldu ondoren. Txartelak sal-
gai Jalgin, 20 euro. Arrieska-
lleta elkartean, 21:00etan.
EUSKARAZ.

Ostirala, 8
Aurkezpena
17. KORRIKAREN AURKEZPENA

egingo da. Manuel Lekuona
kulturetxean, 20:00etan.
EUSKARAZ.

Larunbata, 9
Antzerkia
BAGINAREN BAKARRIZKETAK

antzezlana eskainiko da Txalo
produkzioen Korrikaren alde-
ko egitarauaren barruan.
Manuel Lekuona kulture-
txean, 20:00etan, EUSKARAZ.

UN PROFETA filma Okendo Zinema Taldearen eskutik. 19
urteko gazte arabiar bat (Tahar Rahim) espetxean sartzen
dute 6 urteko kartzela zigorra betetzeko. Barruan bizitza
gogorra da, baina gaztea, bere karismari esker, gai da
espetxeko mafiako kideei aurre egiteko.

OSTEGUNEAN, HILAREN 31N

KULTURETXEAN 21:30EAN

SARRERA, 4,20 EURO

Kartzelako mafiari aurre egiteko
gaitasuna duen gaztea

Liburutegiko ordutegia
Astelehenetik ostiralera 10:00 - 13:00

eta 16:00 - 21:00
Larunbatetan, 09:30etik 13:00etara

Manuel Lekuona kulturetxea • Geltoki kalea 18 • Tel.: 943 376181

Ostiralero programa!

FMko 105,5 ean izango gaituzue
ostiralero 9:45etik 11:00etara

Esazu irratiko programazioa

Oharrak

Odol ateratzeak
Hileroko azken astelehenero
bezala, odol ateratzeak egin-
go dituzte Osasun Zentroan
martxoaren 28an arratsaldeko
18:30etik 21:00etara. Anima
zaitezte, odola ordezkaezina
da eta odol falta dago!

Bertso-afaria Arrieskalleta
elkartean
Apirilaren 1ean bertso-afaria
antolatu dute Ttakunek, Ber-
tso-eskolak eta Arrieskalleta
elkarteak. Iluntzeko
21:00etan hasiko da afaria eta
ostean Andoni Egaña eta
Xabier Amuriza hasiko dira
kantari.

Joateko asmoa duenak,
jakin txartelak dagoeneko sal-
gai daudela Jalgi kafe-antzo-
kian 20 euroren truke.

Korrika 17ko arropa salgai
Korrika 17aren arropa, kami-
setak, sudaderak, etab. erosi

nahi duten herritarrek badute
lekua. Materiala Urruzola
mertzerian, Kale Nagusia 41
zenbakian, salgai egongo da
euskararen lasterketa erral-
doiaren amaiera arte.

Erretiratuen bidaia Beni-
dormera
Biyak Bat elkarteko bazkide
guztientzako antolatu dute 15
eguneko bidaia Benidormera.
Irteera maiatzaren 15ean
izango da eta itzulera 29an.
Benidormeko Cristal Park ize-
neko hotelean hartu ko dute
ostatu. Norbaitek interesik
badu edo informazio gehiago
nahiko balu, Biyak Bat elkar-
teak Kale Nagusian duen
egoitzatik pasa behar du.

Galdutako gauzak
Udaltzainen bulegoan gauza
hauek daude jasota, urrezko
aliantza Jose Luis grabaketare-
kin, lau bizikleta, hiru erloju,

urrezko pultsera, eraztun bat,
diru zorro bat, neskaren esku-
muturreko bat, bi zilarrezko
pultsera, bi betaurreko gra-
duatu bata zorroarekin, poltsa
eta telefono mugikor bat, haur
zamarra bat, bi larruzko
zamarra eta belarritako
batzuk.

Gauza hauen jabeak direla
egiaztatzen duten herritarrek,
hilabeteko epean jaso behar
dituzte. Horietakoren bat
ikuskatzeko interesaturik dau-
den pertsona guztiei eskatzen
zaie Udaltzainen Bulegora
hurbil daitezela, 09:00etatik
13:00etara.

Hauxe duzu zure iritzia eta

nahi duzuna adierazteko

atal aproposa. Bidali edo

zuzenean ekarri TXINTXARRI

aldizkarira. Horretarako

aukera desberdinak

dituzu; telefonoz, 943

366858 zenbakira deituta,

posta elektronikoz mezua

txintxarri@txintxarri.info

helbidera bidaliaz edo

bulegora ekarriaz

(Geltoki kalea 4).

Oharrak jartzeko:
Geltoki kalea 4
Tel.: 943 366858
txintxarri@txintxarri.info

Dagokionari

Hildakoentzat argitasuna
eta bizidunontzat

iluntasuna, alkate jauna!

Hernani Bidean bizi naiz,
gaur egun alkate eta ardu-
radun nagusia zaituen uda-
lak ahaztutako inguruan,
hain zuzen ere.

Gauero hilerriaren
inguruan dagoen argi pila
ikusten dugu. Ia gauero,
berriz, Hernani Bidean
iluntasunean bizi gara,
argirik gabe. Aspaldiko
kontua izanik, aurreko
udatik hona ari naiz zerbi-
tzu hau behin betikoz kon-
pon dezazuen eskatuaz.
Honen lekuko dituzu udal-
tzainak, udaleko langile
diren Amaia eta Garbiñe
edota bere harridura azal-
du zidan Ana Sanz berak,
hainbeste denbora igaro
ondoren berdin ginela
jakinda.

Betiko leloa da: gaua
heldu eta argirik ez; hurren-
go egunean udaletxera
deitu; udaletxeko langilea
etorri eta "automatikoa" bere
lekura itzuli; eta hortik gutxi-
ra, "marmotaren eguna"ren
antzera, dena errepikatu
behar. Nekagarria eta nazka-
garria benetan.

Nekagarria denez,
azkenekoan ez nuen deitu,
eta emaitza hauxe izan
zen; 11 gau jarraian argirik
gabe, 2 egun argiarekin eta
geroztik beste 8 egun ilun-
tasunean.

Bitarte honetan, plusba-
lia baten inguruko faktura
igorri digu Udalak, 113
eurotakoa. Epe barruan
ordainduko dugun faktura,
noski. Baina hauxe da gure
amorrua: idatzi horretan,
herritar xumeok askotan
jasotzen dugun horietako
bat alegia, gure betebeha-
rrak 30 eguneko epean
burutzeko exijitzen zaigu,
isunak edo gainkargak
jarriko dizkigutenaren
mehatxupean.

Eta Udalak, alkate
jauna? Udalak ez al du
herritarrenganako bere
betebeharrak buru behar?
Noiz beteko du Udalak
herritarroi exijitzen zaigun
zorroztasuna?

Udalak aspaldi dauka
pasata epea. Horregatik, nik
ez dizuet eskaintzen 30
eguneko epea, arazoa bihar
bertan behar dugu konpon-
duta, ez daukagu aitzakia
gehiagoren beharrik.

Ea Udalak herritarrok
bezain zorrotz betetzen
duen bere ardurak, guztion
mesederako izango baita.

Pepi Arregi

Eskutitza



JON ALTUNA

Bizi erantzuten die Ando-
ni Egañak kazetarien gal-
derei. Bertsotan bezala,

horretan ere esperientzi handia
duen seinale. Elkarrizketa hasi
aurretik “hik dispara eta ahal
dudana erantzungo diat” esan
ondoren egindako guztiei eran-
tzun zien txapeldunak. Martxo-
aren 31n eta apirilaren 1ean
bera izango da Lasarteko ber-
tso Eskolan maixu. 

Nolakoa izango da bertso esko-
la berezi hau? 
Aurten, Gipuzkoako txapelke-
tan, Lasarte-Oria eta inguruko
batzuek parte hartzera doaz,
eta nire esperientziatik txapel-
ketako ariketei nola heldu azal-
duko diet gutxi gorabehera. 

Zer da, saio teoriko ala prakti-
koa? Lanean jarriko al dituzu?
Praktikoa izango da. Teoriaz
askorik esan beharrik ez dago
eta esaten den apurra, gero
praktikan jartzeko izango da.
Lanak egingo ditugu denon
artean eta ondo-gaizkirik
(nahiko-eskas) gabe, ebalua-
ketan bakoitzak ikusiko du
egin nahi duenaren antzeko
zerbait egiten ari den edo ez,
edo zer bidetatik doan. 

Bertso eskola bat izango da
beraz?
Bai, nolabait txapelketara
bideratua, txapelketari begira
egindako bertso eskola bat
izango da, ez bakarrik tekni-
koki, psikologikoki ere bai:
txapelketa bati nola aurre
egin behar zaion, ariketa
bakoitzean saioa ondo hasiz
gero aski ez dela, eta gaizki
hasiz gero ez dela etsi behar,
pixka bat gauza horiek landu-
ko ditugu.

Ikusleei irekitako saioa izango
da, zergatik izango da hauen-
tzat interesgarri? Emango al
dizkiezu lasartearrei ikustera
joateko arrazoi batzuek...
Nik uste tailer moduko bat
izango dela: bertsoak
pixka bat destripatu
egingo ditugu
ikusteko hori
zen momentu
bakoitzean egin
nahi genuena;
edo ohituraz
egin dugun hori
eta beste
biderik
badagoen,... 
Nik uste 
sekretu batzuek
azalduko
ditugula. 

Bertso eskolako kideak kan-
tuan jarrita, bertso saio itxura
ere hartuko du jardunak, ezta?
Bai, esango genuke bertso
saio itxura izango duela baina
mobiolarekin. Esan dudana,
ebaluatu gabe, baina bertso
bakoitza pixka bat analizatuz,
bakoitzak egin nahi duenaren
bidean doan ala ez ikusteko. 

Hainbeste txapelketetako
esperientzia baliagarria izan-
go zaizu aholkuak emateko,... 
Egia esan ahaztu ere egiten
da, baina, bai, badaukat espe-
rientzia pixka bat txapelkete-
tan... Nik pentsatzen dut
jarrera ere garrantzitsua iza-
ten dela txapelketan: aurrez
egindako lana bai, eta horri
erantsi behar zaion jarrera
positiboa: ardura gabe ez
joan, baina ardura handiegia
ere ez hartu, eta horrelako
egoera psikologiko batzuek
landuko ditugu.

Sarri aritu al zara horrelako
ikastaro-hitzaldiak ematen?
Horrelakoak egia esan ez.
Bertso eskoletan bai, izan
naiz, baina Lasarteko ekimen
hau nahiko berria da, txapel-
ketara doazenei zuzendua
delako nagusiki, nahiz eta ire-
kia izan.   

Ahozkotasunari buruz nahi-
koa teorizatu duzue azken
urteotan, edota horretan ari
zarete ezta?
Bai, ari gara, bukaerarik ez
daukan arlo bat ematen du,
baina ari gara, ez dakit teori-
zatzen, praktikatzen edo,... 

Lasarte-Oriako bertso eskola-
rekin aspalditik duzu hartu
emana, nolako taldea da? Zer
dakizu bertso eskolari buruz?
Jakin dexente, aspalditik dut
eta harremana, duela 15-16
urte hasita. Ikastaro bat
ematera joan nintzen
eta orduz geroztik
izan dut bertakoekin
harremana. 

Eskolaren ezaugarri bat
esan behar banu, heteroge-
neoa dela esango nuke. Adi-
nez, adibidez, bertso eskola
askotan ematen ez den adin
desberdintasuna dago, ezta?
Patxi Etxeberria joaten da,
baina Ane Labaka, Asier Azpi-
roz eta hauek ere bai. 

Horrek egiten du berezi ber-
tso eskola, ezta?
Bai, esango nuke talde horre-
tan bertan, jomuga ezberdi-
nak dituen jendea biltzen
dela, eta hori sanoa dela. 

Bestela, urtean bizpahiru
aldiz gutxienez etortzen zara
Lasarte-Oriara... 
Bai, egiten ditut pare bat saio. 

Zer moduzko plaza da? Gus-
tura etortzen al zara?
Bai plaza desberdinak dira.
Sanpedrotan entzulegoa klasi-
koagoa eta edadetuagoa iza-
ten da eta udaberrian egiten

den saioan, bertako taldeen
partaidetzarekin, askoz ere
berriagoa. 

Saio berezia izaten da, behin
laneko buzoa ere jantzita
zaude?
Bai, denetik jantzi dut hor. 

Arrieskalleta elkartean, iaz
desafioa izan zenuen herriko
bertso eskolaren aurka, aurten
lasaiago arituko zara Amuri-
tzarekin?
Amuritza ostiralean etortze-
koa da eta gustura arituko
naiz berarekin: aspaldian,
urte betean edo, ez dugu biok
bertso afari batean elkarrekin
kantatu eta izango dugu zer
kontatua. 

Zer moduz iazkoa? Gustatu al
zitzaizun desafioa? 
Bai, interesantea izan zen.•   

elkarrizketa

“Bertso saioa izango da,... mobiolarekin”
❚ Ostegun eta ostiralean bertso eskola irekia eskainiko du arratsaldeko 18:00etan Kultur Etxean   
❚ Lanean jarriko ditu 2011ko Gipuzkoako Txapelketan parte hartuko duten herriko bertsolariak
Ostegun eta ostiralean Andoni Egaña txapeldun ohiak
zuzenduko du Lasarte-Oriako Bertso Eskola. Arratsaldeko
18:00etan hasita, Kultur Etxean, lanean jarriko ditu Gipuz-
koako Txapelketan parte hartuko duten herriko bertsola-
riak, eta hauen lana zehatz mehatz aztertuko dute denek
ondoren. Saioa irekia izango da eta nahi duen oro joan
daiteke Bertso Txapelketarako prestaketa saioa ikustera
eta txapelketetako ariketa ezberdinei nola erantzun behar
zaien ezagutzera. Herriko bertsolariak buru belarri ari
dira txapelketa prestatzen, eta desafioa bota diote Irungo
bertso eskolari ere. Jalgin jokatuko da dema apirilaren
15ean. Aurretik, ostiral honetan, bertso afaria da Arrieska-
lleta elkartean Andoni Egaña eta Xabier Amuritzarekin. 

Andoni Egaña Bertsolaria

Datorren ostegun
eta ostiral

arratsaldean 
Kultur Etxean 
eta ostiral
gauean

Arrieskalletan
izango da 
Andoni Egaña.


